
Dalam dunia perniagaan hari ini yang semakin mencabar dan kompetitif, pelaporan kewangan bukan 
lagi sekadar memenuhi keperluan undang-undang. Ia telah menjadi alat penting untuk berkomunikasi 
dengan pengguna seperti pelabur, pihak bank, dan pihak berkepentingan lain. Di sinilah pentingnya 
Kerangka Kerja Konseptual bagi pelaporan kewangan, iaitu satu panduan asas yang membantu 
memastikan laporan kewangan disediakan dengan konsisten, telus, dan boleh dipercayai. 
 
Apa Itu Kerangka Kerja Konseptual? 
 
Kerangka kerja konseptual boleh dianggap sebagai pelan asas pelaporan kewangan. Ia menyediakan 
prinsip dan konsep yang menjadi rujukan bagi penyediaan laporan kewangan. Dengan adanya kerangka 
ini, piawaian perakaunan dapat dibangunkan secara lebih sistematik, dan penyedia laporan kewangan 
mempunyai panduan yang jelas terutamanya bila ketiadaan garis panduan yang khusus. Dengan erti 
kata lain, kerangka ini membantu menjawab soalan: “Macam mana kita nak pastikan laporan kewangan 
ini betul, adil, dan berguna kepada pengguna?” 
 
Ciri-ciri Penting Utama Maklumat Kewangan 
 
Bagi memastikan laporan kewangan benar-benar berguna, maklumat yang disediakan perlu mempunyai 
beberapa ciri penting utama, iaitu: 
 

 
 
1. Relevan  
 

Maklumat kewangan mestilah berkaitan dengan keputusan yang ingin dibuat. Contohnya, 
pelabur menggunakan data keuntungan untuk meramalkan prestasi masa depan sesebuah 
perniagaan. Maklumat yang relevan akan membantu pengguna membuat keputusan yang lebih 
tepat. 

2. Gambaran Sebenar  
 

Maklumat perakaunan yang dilaporkan perlu mencerminkan keadaan sebenar perniagaan. Ini 
bermaksud, ianya perlulah: lengkap, tidak berat sebelah dan bebas daripada kesilapan. Sekiranya 
laporan kewangan nampak ‘cantik’ tetapi tidak mencerminkan realiti sebenar, ia boleh 
mengelirukan pengguna, dan pastinya memberi kesan terhadap keputusan yang dibuat pengguna. 

 
Ciri-ciri Tambahan Maklumat Kewangan 
 
Selain ciri utama, terdapat juga ciri tambahan yang menjadikan maklumat lebih berguna: 

● Perbandingan: Mudah bandingkan prestasi antara tahun atau dengan syarikat lain 
● Kebolehpercayaan: Maklumat boleh disemak dan disahkan 
● Ketepatan Masa: Disediakan pada masa yang sesuai 
● Kefahaman: Mudah difahami walaupun melibatkan perkara kompleks 

 
Ciri-ciri ini membantu pengguna bukan sahaja membaca laporan, tetapi juga benar-benar memahami 
dan menggunakannya dalam membuat keputusan. 
 
Konsep Asas dalam Perakaunan 
 

 
 
Kerangka kerja konseptual juga dibina atas beberapa andaian penting, iaitu: 
 
1. Usaha Berterusan 

Perniagaan dianggap akan terus beroperasi dalam jangka masa Panjang bagi menentukan nilai 
aset dan liabiliti perniagaan. 

 
2. Kos Sejarah  

Aset direkod berdasarkan harga asal semasa dibeli. Walaupun nilai pasaran berubah, kos asal ini 
lebih mudah dibuktikan dan disahkan oleh perniagaan. 

 
3. Entiti Berasingan 

Perniagaan dan pemilik adalah dua perkara berbeza di mana akaun perniagaan tidak boleh 
bercampur dengan akaun peribadi pemilik perniagaan. 

 
4. Ukuran Wang 

Hanya transaksi yang boleh dinilai dalam bentuk wang akan direkodkan di dalam buku catatan 
perniagaan. 

Kenapa Perniagaan Perlu Laksanakan Kerangka Ini? 
 
Ramai yang beranggapan kerangka kerja konseptual ini sekadar teori, tapi sebenarnya sangat praktikal 
dalam dunia perniagaan bagi tujuan berikut: 
 
1. Meningkatkan Kepercayaan Pengguna 

Laporan kewangan yang jelas dan telus meningkatkan keyakinan pengguna, seperti pelabur dan 
pihak bank. Ini penting untuk mendapatkan pembiayaan atau pelaburan bagi mengembangkan 
perniagaan. 

 
2. Menyokong Pematuhan Piawaian 

Kerangka ini menjadi asas kepada piawaian seperti MFRS. Jadi, pelaksanaannya membantu 
perniagaan patuh kepada keperluan undang-undang yang telah ditetapkan. 

 
3. Membuat Keputusan Lebih Baik 

Maklumat yang berkualiti membantu pengurusan merancang strategi, mengawal kos dan 
membuat keputusan yang lebih tepat, seterusnya membantu pengguna untuk membuat keputusan 
yang lebih baik. 

 
4. Konsistensi dalam Pelaporan 

Dengan panduan yang jelas, perniagaan dapat mengelakkan ketidaktentuan dan 
ketidakseragaman dalam cara merekod dan melaporkan transaksi perniagaan. 

 
Kepentingan kepada Perusahaan Kecil dan Sederhana (PKS) 
 
Bukan syarikat besar sahaja yang perlu mengambil serius perkara ini. PKS juga sangat memerlukan 
kerangka konseptual bagi tujuan berikut: 
 

● Memudahkan mendapatkan pinjaman bank 
● Meningkatkan keyakinan pelabur 
● Membantu pengurusan kewangan dengan lebih sistematik 

 
Walaupun perniagaan berskala kecil, asas kewangan yang kukuh sangat penting untuk pertumbuhan 
dan perkembangan perniagaan bagi jangka masa panjang. 
 
Cabaran dalam Pelaksanaan 
 
Pelaksanaan kerangka kerja konseptual ini pastinya ada cabaran. Antaranya, ia memerlukan kefahaman 
yang baik dalam kalangan staf, terutama yang terlibat secara langsung di dalam penyediaan laporan 
kewangan. Selain itu, staf juga memerlukan latihan dan pendedahan berterusan bagi meningkatkan 
kefahaman yang sedia ada. Dan tidak dilupakan pertimbangan profesional yang akan membantu agar 
pelaporan kewangan perniagaan dapat dilaporkan dengan baik. Namun, cabaran ini boleh diatasi dengan 
latihan dan sokongan yang betul daripada pelbagai pihak. 
 
Kesimpulan 
 
Kerangka kerja konseptual bagi pelaporan kewangan bukan sekadar teori di dalam buku teks, tetapi ia 
satu panduan penting bagi sesebuah perniagaan. Ia membantu memastikan laporan kewangan bukan 
sahaja tepat, tetapi juga berguna dan dipercayai. Bagi organisasi perniagaan, melaksanakan kerangka 
ini merupakan satu langkah yang bijak untuk membina asas kewangan yang kukuh, meningkatkan 
kepercayaan pihak luar, serta menyokong pertumbuhan dan perkembangan perniagaan dalam jangka 
masa panjang. Di dalam dunia yang semakin telus dan berdaya saing ini, perniagaan yang mempunyai 
pelaporan kewangan yang baik pasti mempunyai kelebihan yang besar, yang dapat dimanfaatkan oleh 
semua pengguna. 

